
Peranan perkhidmatan kaunseling individu di sekolah termasuk membantu 
pihak sekolah menangani masalah disiplin pelajar, membantu peningkatan 
akademik, kepimpinan, kerjaya dan memulihkan masalah sahsiah pelajar di 
sekolah. Tujuannya supaya setiap pelajar seimbang dari segi jasmani, emosi, 
rohani dan intelek. Dalam sesi kaunseling individu, guru bimbingan dan 
kaunseling membantu individu membuat pilihan atau keputusan sendiri untuk 
mencapai sesuatu matlamat. Setelah beberapa dekad perkhidmatan ini wujud 
di sekolah menengah, persoalan yang timbul ialah sejauhmanakah 
keberkesanan kaunseling individu dalam mengembangkan sahsiah pelajar?  
 
Untuk menjawab persoalan ini, tiga objektif kajian telah dibentuk, iaitu: (1) 
memahami pengalaman kaunseling individu dalam kalangan pelajar di Sekolah 
Menengah Daerah Hulu Langat, Selangor (SMDHL); (2) mengenal pasti 
pengalaman kaunseling individu terhadap perkembangan sahsiah pelajar di 
SMDHL dan (3) mengenal pasti kesan kaunseling individu terhadap 
perkembangan sahsiah pelajar di SMDHL. Bagi mencapai objektif tersebut, 
kajian ini menggunakan reka bentuk kualitatif, khususnya kajian kes. Peserta 
kajian terdiri daripada enam orang pelajar yang pernah menjalani sesi 
kaunseling individu dan empat orang guru bimbingan dan kaunseling. Data dari 
temubual separa berstruktur dianalisis menggunakan analisis kandungan dan 
perisian Atlas-Ti Versi-7.  
 
Analisis berkenaan menghasilkan pelbagai tema bagi setiap soalan kajian 
(SK). Bagi SK1, tema yang muncul ialah (1) pengalaman guru bimbingan dan 
kaunseling (PK), (2) pengalaman peserta pelajar (PP) menjalani sesi 
kaunseling (3) Pengalaman PK menjalankan sesi kaunseling individu. Bagi 
SK2, lima tema berkaitan faktor perkembangan sahsiah muncul iaitu: (1) faktor 
pendorong pelajar merujuk kepada PK (2) faktor penghalang; (3) faktor 
berkaitan proses kaunseling individu yang membantu perkembangan sahsiah 

pelajar; (4) faktor selain kaunseling individu yang membantu; dan (5) faktor 
penambahbaikan kaunseling individu terhadap perkembangan sahsiah; Bagi 
SK3, dua tema muncul iaitu: (1) rumusan PP kesan kaunseling individu 
terhadap perkembangan sahsiah; dan (2) rumusan PK kesan dari kaunseling 
individu terhadap perkembangan sahsiah pelajar. 
 
Secara keseluruhannya, PK menyatakan terdapat tujuh perkara yang 
membantu perkembangan sahsiah pelajar, iaitu: (1) guru bimbingan kaunseling 
dan semua pihak harus faham tugas membentuk perkembangan sahsiah 
pelajar; (2)  kaunseling individu harus diberi keutamaan berbanding kaunseling 
kelompok; (3) perkembangan sahsiah pelajar bermula daripada rumah; (4) ibu 
bapa harus pandai menilai lakonan anak-anak; (5) beri peluang kepada guru 
untuk mendidik para pelajar; (6) pelajar yang datang menjalani sesi kaunseling 
boleh berjaya; dan (7) kerap menjalani sesi kaunseling serta perlu pemantauan 
yang berterusan terhadap pelajar. Dari pandangan PP pula, terdapat enam 
kesan perkembangan terhadap sahsiah pelajar yang dapat dibina hasil 
daripada menjalani sesi kaunseling seperti berikut: (1) bersemangat dan suka 
bertanya; kedua; (2) rasa lebih baik; (3) rasa diberi perhatian; (4) belajar 
membuat keputusan sendiri untuk berubah; (5) tidak suka memprotes dan 
membuat provokasi; dan (6) sedar kesilapan lalu.  
 
Keseluruhannya, kajian ini mendapati bahawa kaunseling individu berkesan 
terhadap perkembangan aspek sahsiah pelajar sekolah menengah di daerah 
Hulu Langat, Selangor. Kajian ini memberikan implikasi bahawa guru 
bimbingan dan kaunseling perlu mengutamakan aspek perkhidmatan 
kaunseling individu  di sekolah dan dicadangkan agar kajian pada masa akan 
datang diluaskan kepada aspek perkembangan disiplin, akhlak, modal insan 
dan sebagainya. 

The role of guidance and counselling services in schools include helping 
schools to deal with students’ disciplinary problems, improve academic 
achievement, leadership, career and treat students personality problems. The 
aim is that each student is balanced physically, emotionally, spiritually and 
intellectually. In individual counselling, the guidance and counselling teacher 
helps clients to make personal choices or decisions to achieve goals. After 
several decades of existence in secondary schools, the question that arises is 
how effective has individual counselling been in developing personality of 
students? 
 
 To answer these research questions, three objectives were formed, namely: 
(1) to understand the individual counselling experiences among students at 
secondary schools in Hulu Langat district, Selangor (SMDHL); (2) to identify 
SMDHL students’ experiences of individual counselling in enhancing their 
personality development; and (3) to identify effects of individual counselling that 
helped in personality development of SMDHL students. To achieve these 
objectives, this study employed qualitative research design, specifically case 
study. Participants included six students who had undergone individual 
counselling and four guidance and counselling teachers. Data from semi-
structured interviews were analysed using content analysis and the Atlas-Ti 
Version-7 software. 
 
The analyses resulted in emergence of various themes for each research 
question (RQ). For RQ1, the theme that emerged was (1) experiences of 
guidance and counselling teachers participants (TP), (2) students participants 
(SP) experiences after undergoing individual counselling (3) TP experiences in 
conducting individual counselling. For RQ2, five themes related to factors of 
personality development emerged, namely: (1) factors that encouraged 
students to refer to TP (2) factors that obstructed; (3) factors related to the 



© C
OPYRIG

HT U
PM

 

iv 

 

individual counselling process which helped in students personality 
development; (4) factors other than individual counselling that helped; and (5) 
factors of improvement in individual counselling toward personality 
development. For RQ3, two themes emerged, namely: (1) TP reviews 
regarding individual counselling process that helped in personality 
development; and (2) SP reviews regarding individual counselling process that 
helped in personality development.  
 
Overall, TP mentioned seven items that helped in students’ personality 
development, which are: (1) TP and all involved should understand the task of 
developing students’ personality; (2) individual counselling should be given 
priority over group counselling; (3) students’ personality development begins at 
home; 4) parents should know how to assess children’s pretences; (5) let 
teachers educate students; (6) students who attend counselling sessions can 
succeed; and (7) frequent attendance in counselling sessions as well as the 
importance of on-going monitoring of students. From SP perspective, there 
were six effects on personality development resulting from counselling as 
follows: (1)  motivated and curious; (2) felt better; (3) felt cared for; (4) learned 
to make own decision for change; (5) did not like to protest and provoke; and 
(6) became aware of past mistakes.  
 
All in all, the study found that individual counselling is effective in developing 
the personality aspects of secondary school students in Hulu Langat District, 
Selangor. The study has an implication for guidance and counsellig teachers 
that they should concern on individual counselling service in school and it is 
proposed that further studies would be broadened into aspects such as 
discipline, moral, human capital and so forth.    

BAB  1 
 
 

PENDAHULUAN 
 

1.1 Pengenalan 
 
 

Bab ini membincangkan latar belakang kajian, pernyataan masalah, persoalan 
kajian, objektif kajian, definisi operasional, kepentingan kajian, sumbangan 
kajian, skop dan batasan kajian serta organisasi tesis. 
 

1.2 Latar Belakang Kajian 
 
 

Usaha pembentukan perkhidmatan kaunseling dalam sistem pendidikan 
Malaysia telah bermula sejak tahun 1960-an. Menurut Abdul Halim (2000), 
perkhidmatan kaunseling di Malaysia wujud hasil daripada akuan UNESCO 
kepada Kementerian Pelajaran Malaysia melalui seorang pakar perundingnya 
iaitu R.K. MacKenzie dari Kanada. Pakar ini telah melatih pengelola daripada 
jabatan-jabatan Pelajaran Negeri dalam hal yang berkaitan dengan bimbingan 
dan kaunseling dari tahun 1962 sehingga tahun 1963. Lanjutan daripada usaha 
ini, diterbitkan sebuah buku Perkhidmatan Panduan di Sekolah oleh Dewan 
Bahasa dan Pustaka pada tahun 1966. 
 
Menurut Abdul Halim (2000) lagi, pada tahun 1980 Persatuan Kaunseling 
Malaysia atau lebih dikenali sebagai PERKAMA telah ditubuhkan. Kemudian, 
pada tahun 1998, Akta Kaunselor 580 telah diluluskan oleh Parlimen Kerajaan 
Malaysia. Dari sini, Lembaga Kaunselor diwujudkan di bawah naungan Menteri 
di Kementerian Perpaduan Negara dan Pembangunan  Masyarakat. Pada 
tahun 2003 pula, Laporan Hala Tuju Kaunseling di Malaysia dibentangkan dan 
diterima oleh Kementerian Pengajian Tinggi dan Kementerian Pendidikan 
Malaysia. Laporan ini dijadikan sebagai panduan kepada Institusi Pengajian 
Tinggi Awam dalam mengorientasikan program pengajian kaunseling di tempat 
masing-masing. 
 
Kesungguhan kerajaan dalam pembinaan perkhidmatan kaunseling ini dapat 
membantu mengengkang masalah yang berlaku di sekolah dari masa ke 
semasa. Perkhidmatan ini mampu memenuhi keperluan masyarakat kini dalam 
menyelesaikan masalah. Tambahan pula, ia merupakan proses bantuan yang 
dijalankan oleh guru bimbingan dan kaunseling bagi mengembangkan 
pemikiran, menstabilkan perasaan, mengubah tingkah laku pelajar ke arah 
lebih baik, merupakan satu profesion yang bertujuan untuk mewujudkan 
manusia yang sejahtera, dan produktif dalam segala aspek kehidupan (Sapora 
Sipon dan Hapshah Yusof, 2010). 
 
Dalam mengejar pembangunan dan kemajuan dunia hari ini, didapati 
masyarakat di Malaysia kini sedang berhadapan dengan pelbagai masalah 
terutamanya dalam kalangan remaja. Antara masalah tersebut ialah masalah 

buli, ponteng, gengsterisme, merokok, rempit, seks luar nikah, dan 
pembuangan bayi. Masalah ini semakin hari kian meruncing seiring kemajuan 
dalam bidang teknologi masa kini. Keadaan ini sudah pasti 
mendapat perhatian umum tidak mengira lapisan masyarakat. Pelbagai 
spekulasi positif dan negatif telah dikeluarkan oleh pelbagai pihak. Namun, 
strategi dan inisiatif yang dilaksanakan masih belum mencapai tahap yang 
membanggakan (Mohammad Aziz Shah Mohamed Arip, Mohammad Nasir 
Bistaman, Ahmad Jazimin Jusoh, Syed Salim dan Md. Noor Saper, 2009). 
Walaupun terdapat sesetengah kes yang tidak dapat diselesaikan, namun 
pendedahan perkhidmatan kaunseling secara meluas terutamanya dalam 
bidang pendidikan mampu mengurangkan masalah-masalah tersebut (Sapora 
Sipon dan Hapshah Yusof, 2010).  
 
Untuk itu, perkhidmatan kaunseling yang dijalankan di Sekolah Menengah 
dikategorikan kepada tiga bahagian. Pertama, kaunseling individu; kedua, 
kaunseling kelompok; dan ketiga, kaunseling kerjaya (Amla, Zuria dan Salleh, 
2006). Daripada ketiga-tiga kategori kaunseling ini, perbincangan dalam kajian 
ini hanya ditumpukan kepada pendekatan kaunseling individu sahaja.  
 
Perkhidmatan kaunseling individu di sekolah sesuai dilaksanakan bagi 
membendung pelbagai gejala yang tidak sihat dalam kalangan para pelajar 
sekolah dengan menyediakan bantuan perkembangan dan pemulihan (Gibson 
dan Mitchell, 2009). Begitu juga, menurut Fadilah dan Maisarah (2002), 
kaunseling individu boleh digunakan untuk membantu meningkatkan kualiti diri 
para pelajar. Proses ini perlu dirancang dan dilaksanakan dengan sebaik 
mungkin supaya ia memberikan kesan yang mendalam terhadap para pelajar 
yang terlibat. 
 
Selain itu, menurut Amla, Zuria dan Salleh (2006), kaunseling individu menjadi 
salah satu input terpenting dalam unit bimbingan dan kaunseling di sekolah. 
Kebiasaannya guru bimbingan dan kaunseling akan melaksanakan sesi 
kaunseling individu ini kepada pelajar perseorangan yang hadir bagi 
mendapatkan perkhidmatan bimbingan dan kaunseling.  
 
Dalam kaunseling individu ini, terdapat tiga perbincangan yang dikenal pasti. 
Pertama, matlamat kaunseling individu; kedua, penerapan amalan nilai murni; 
dan ketiga, peranan guru bimbingan dan kaunseling di sekolah. Bagi yang 
pertama iaitu matlamat kaunseling individu, menurut Amla, Zuria dan Salleh 
(2006), antara matlamatnya ialah memberikan perkhidmatan perkembangan 
yang meliputi semua aspek perkembangan diri pelajar. Misalnya, memberikan 
pendedahan kepada pelajar dengan pengalaman tertentu yang selaras dengan 
peringkat umur, tahap kemampuan dan potensi mereka.  

 
Mizan Adiliah (1992) pula berpandangan bahawa antara matlamat penting 
yang ingin dicapai dalam perkhidmatan kaunseling di sekolah ialah 
mengurangkan masalah yang dialami oleh pelajar. Ia dilakukan dengan 
membantu mereka membina kemahiran-kemahiran supaya dengan sendirinya 
mereka dapat menguruskan masalah yang dihadapi.  
 
Selain itu, dengan tercapainya matlamat kaunseling individu di sekolah, ia 
dapat membantu para pelajar untuk mencapai matlamat masing-masing yang 

diinginkan. Begitu juga, ia dapat meningkatkan prestasi pembelajaran, 
mengembangkan potensi agar dapat menghasilkan pembaharuan yang positif 
dan juga menyumbang kepada keberkesanan perkhidmatan kaunseling yang 
diberikan (Amla, Zuria dan Salleh, 2006). 

 
Bagi perbincangan yang kedua iaitu penerapan amalan nilai murni pula, 
penerapan ini menjadi aktiviti Perkhidmatan Bimbingan dan Kaunseling. 
Kementerian Pelajaran Malaysia (1993) telah menetapkan bidang agama dan 
moral yang mengandungi nilai-nilai seperti kepercayaan kepada tuhan, baik 
hati, berdikari, hemah tinggi, hormat menghormati, kasih sayang, keadilan, 
kebebasan, keberanian, kebersihan fizikal dan mental, kejujuran, kerajinan, 
kerjasama, kesedaran, kesyukuran, rasional dan semangat bermasyarakat 
supaya dapat diterapkan kepada para pelajar (Mizan Adiliah, 1992). 
 
Selain itu, perbincangan ketiga ialah peranan dan tanggungjawab guru 
bimbingan dan kaunseling. Bagi perbincangan ini, Kementerian Pendidikan 
Malaysia (1993) telah menyenaraikan lima peranan dan tanggungjawab guru 
bimbingan dan kaunseling di sekolah. Pertama, dalam bidang akademik; 
kedua, kerjaya; ketiga, psikososial dan kesejahteraan mental; keempat, 
keibubapaan; dan kelima, menangani masalah pelajar.  
 
Dalam bidang akademik, guru bimbingan dan kaunseling sekolah 
bertanggungjawab membantu para pelajar dalam pemilihan subjek, mengajar 
teknik berkesan serta membantu mendapatkan maklumat tentang peluang 
melanjutkan pelajaran ke Institut Pengajian Tinggi Awam. Bidang kerjaya pula 
memerlukan guru bimbingan dan kaunseling menjalankan inventori personaliti 
dan minat pelajar serta mendedahkan pelajar kepada peluang kerjaya yang 
ada. Seterusnya, dalam bidang psikososial dan kesejahteraan mental, guru 
kaunseling bertanggungjawab menjalankan ujian personaliti ke atas pelajar, 
mengajar kemahiran komunikasi, melatih konsep kendiri serta melaksanakan 
program orientasi seperti ceramah dan sebagainya. Bidang keibubapaan pula 
memerlukan guru bimbingan dan kaunseling untuk memberi maklumat kepada 
pelajar tentang isu-isu kekeluargaan melalui forum, bengkel, seminar dan 
sebagainya (Malek, 2007).  

 
Bagi peranan guru bimbingan dan kaunseling pula, Malek (2007) 
berpandangan untuk menangani masalah pelajar, guru bimbingan dan 
kaunseling  harus berusaha untuk mengelakkan pelajar daripada terlibat 
dengan salah laku disiplin. Antara salah laku tersebut ialah seperti vandalisme, 
penyalahgunaan dadah, merokok, minum arak, membuli, dan tingkah laku anti 
sosial. Selain itu, kaunseling individu juga memberikan perkhidmatan 
pemulihan iaitu dengan bertujuan untuk memulihkan semula pelajar yang 
mempunyai masalah peribadi, pelajaran, dan kerjaya. Pemulihan ini dilakukan 
supaya para pelajar terus bersemangat mengharungi halangan dan terus 
berjaya dalam kehidupan mereka. 

1.3 Pernyataan Masalah 
 
 
Berdasarkan latar belakang kajian yang dibincangkan sebelum ini, kaunseling 
individu dilihat mempunyai peranan utama dalam perkembangan sahsiah 
pelajar pada peringkat sekolah. Kaunseling individu penting dalam menangani 
masalah seperti tidak dapat menumpukan kepada pelajaran, pencapaian 
akademik yang rendah, salah laku disiplin, dan masalah komunikasi dengan 
masyarakat, keluarga, dan guru-guru (Zainuddin Abu, Zuria Mahmud dan 
Salleh Amat, 2008). 
 
Walau bagaimanapun, pelaksanaan kaedah hukuman atau dendaan kepada 
para pelajar di sekolah seperti dibuang sekolah tetap dilaksanakan. Hal ini 
seperti yang berlaku di salah sebuah SMK di Johor Bahru. Masalah disiplin 
pelajar yang semakin meningkat saban tahun menyebabkan pihak 
Kementerian Pelajaran Malaysia melalui Pekeliling Peraturan dan Hukuman 
(2002) melaksanakan beberapa peraturan dan hukuman yang setimpal 
bertujuan untuk membendung segala salah laku pelajar daripada terus berlaku. 
Di  antara hukuman yang dilaksanakan oleh pihak kementerian melalui pihak 
sekolah ialah hukuman rotan, gantung sekolah, buang sekolah, surat amaran, 
denda, tahanan dan lain-lain yang bersesuaian (Abu Bakar, Zainudin  Tawil 
dan Jani, 2010). 
 
Dengan pelaksanaan hukuman tersebut sebagai langkah terakhir menangani 
masalah pelajar, telah menimbulkan persoalan adakah kaunseling individu ini 
tidak berkesan membentuk sahsiah pelajar? Apakah kaedah berbentuk 
hukuman tersebut lebih berkesan berbanding dengan kaedah kaunseling 
individu? Adakah guru bimbingan dan kaunseling menggunakan pendekatan 
yang tepat ketika menjalani sesi kaunseling? Atau pun, adakah disebabkan 
kekurangan tenaga guru-guru kaunseling yang profesional dan terlatih di 
sekolah?  
 
Daripada persoalan-persoalan tersebut, untuk jangkaan awal, hal ini adalah 
disebabkan dua permasalahan. Pertama, pelajar kurang mendapat 
pendedahan; dan kedua, para guru kurang menggalakkan pelajar untuk 
menjalani sesi kaunseling. Bagi masalah yang pertama iaitu pelajar kurang 
mendapat pendedahan, misalnya menurut Kartina (1991), para pelajar di dua 
buah Sekolah Menengah di Johor yang melibatkan seramai 120 orang pelajar 
Tingkatan 4 kurang mendapat pendedahan tentang perkhidmatan bimbingan 
dan kaunseling. Para pelajar kurang memberi sambutan kepada perkhidmatan 
kaunseling kerana mereka kurang jelas mengenai peranan sebenar guru 
kaunseling dan perkhidmatannya.  
 
Begitu juga, menurut kajian Mohamad Ghazali (1986) yang melibatkan seramai 
100 orang pelajar Tingkatan Empat di Sekolah Menengah Kebangsaan Sultan 
Abdul Aziz. Mereka juga telah mempamerkan sikap kurang berminat terhadap 
perkhidmatan bimbingan dan kaunseling di sekolah tersebut. Data yang 
terkumpul menunjukkan bahawa hanya 18% pelajar sahaja pernah bertemu 
dengan guru bimbingan dan kaunseling. Para pelajar hanya berjumpa dengan 
guru bimbingan dan kaunseling apabila mereka merasakan perlu untuk 
berjumpa.  

Bagi masalah yang kedua pula iaitu para guru di sekolah kurang 
menggalakkan pelajar untuk menjalani sesi kaunseling, hal ini dijelaskan oleh 
Suradi Salim (1994). Menurut beliau, kajian telah dilakukan terhadap guru-guru 
kaunseling yang melibatkan 818 buah Sekolah Menengah (707 buah Sekolah 
Menengah campuran, 68 buah Sekolah Menengah perempuan dan 39 buah 
Sekolah Menengah lelaki) di seluruh Malaysia. Hasil daripada kajian tersebut 
mendapati bahawa terdapat sikap dan persepsi negatif dalam kalangan guru-
guru terhadap perlaksanaan sesi kaunseling individu. Malah, pihak pentadbir 
sekolah juga tidak menggalakkan para pelajar untuk berjumpa dengan guru 
kaunseling ketika waktu kelas sedang beroperasi.  
 
Menurut Suradi Salim (1994) lagi, pihak pentadbir merasa risau sekiranya 
pelajar tersebut ketinggalan dalam pelajaran disebabkan selalu menjalani sesi 
kaunseling individu. Hal ini dikuatkan lagi dengan kajian yang dilakukan oleh 
Tan (2000) bahawa guru-guru kurang memberikan galakan kepada para 
pelajar untuk mengikuti sesi kaunseling individu. Oleh yang demikian, menurut 
Cooper dan Shefield (1994), mereka menyatakan bahawa keadaan ini 
merugikan para pelajar itu kerana kesan daripada kurangnya bertemu dengan 
guru kaunseling menyebabkan mereka kurang berminat untuk belajar dan 
menimbulkan masalah disiplin yang baru. 
 
Maka timbulnya persoalan, apakah para pelajar di Sekolah Menengah ini tidak 
sedar bahawa kewujudan perkhidmatan kaunseling dapat membantu mereka 
dalam membentuk perkembangan sahsiah yang lebih baik? Pelbagai usaha 
lain yang telah dilakukan terutama di sekolah rendah seperti program J-QAF 
(Jawi, al-Qur’an, Arab dan Fardhu ‘Ain) yang telah diperkenalkan kepada 
pelajar beragama Islam sejak tahun 1 mulai tahun 2005 dan begitu juga mata 
pelajaran Sivik dan Kewarganegaraan yang diperkenalkan pada tahun 2005 
kepada pelajar sekolah rendah Tahun 4 dan juga Tingkatan 1 bagi sekolah 
menengah, dan program PLKN (Program Latihan Khidmat Negara) telah 
mengurangkan kehendak pelajar untuk menjalani sesi kaunseling. 
Kemungkinan juga, pengalaman-pengalaman yang mereka telah lalui dalam 
sesi kaunseling tidak mampu membantu meningkatkan sahsiah mereka. 
Sememangnya, kesemua program yang disebutkan sebelum ini dilakukan 
adalah bertujuan untuk mewujudkan kesedaran mengenai peranan, hak dan 
tanggungjawab ke arah perkembangan sahsiah dalam kalangan pelajar (M. 
Asrar Sidon dan Badlihisham M.Nasir, 2012).  
 
Selain itu, tidak dinafikan bahawa terdapat guru-guru bimbingan dan 
kaunseling yang memberikan komitmen sepenuhnya dalam melaksanakan 
tugas mereka (Fletcher Florence, 2007) . Namun, sejauh manakah mereka 
mampu melaksanakan sesi kaunseling individu tersebut secara lebih 
berkesan? Apakah kemahiran kaunseling yang sepatutnya digunakan? Apakah 
guru-guru kaunseling tidak menyedari tentang pelbagai kemahiran yang boleh 
dijalankan dalam sesi kaunseling?  
 
Maka dengan permasalahan tersebut telah timbul beberapa persoalan oleh 
pengkaji, iaitu apakah pengalaman pelajar menjalani sesi kaunseling individu di 
sekolah telah mencapai matlamatnya dalam melahirkan pelajar bersahsiah 
cemerlang dalam peningkatan akhlak, disiplin, pelajaran dan sebagainya.  

Begitu juga berkemungkinan terdapat faktor-faktor yang lain di temui dalam 
membantu terhadap kesan perkembangan sahsiah di sekolah.  
 
 
1.4  Persoalan Kajian 
 
 
Bagi mencapai objektif  di atas, beberapa persoalan kajian telah digariskan. 
Persoalan kajian ini penting untuk menstrukturkan dan mensistematikkan 
kandungan kajian. Ia dibina selaras dengan kehendak kajian yang ditetapkan. 
Persoalan-persoalan kajian tersebut adalah seperti berikut: 
 
1. Apakah pengalaman para pelajar  mengenai sesi kaunseling individu di 

SMDHL? 
 

2. Bagaimanakah pengalaman kaunseling individu terhadap perkembangan 
sahsiah pelajar di SMDHL? 

 
3. Apakah kaunseling individu berkesan terhadap perkembangan sahsiah 

pelajar di SMDHL? 
 
 
1.5  Objektif Kajian 
 
 
Secara umumnya kajian ini bertujuan meneroka pengalaman sesi kaunseling 
individu yang telah dijalankan kepada pelajar Sekolah Menengah di Daerah 
Hulu Langat, Selangor (SMDHL). 
 
Secara khususnya pula, terdapat tiga objektif khusus seperti berikut: 
 
1. Memahami pengalaman kaunseling individu dalam kalangan pelajar di 

SMDHL. 
 

2. Mengenal pasti pengalaman kaunseling individu terhadap perkembangan 
sahsiah pelajar di SMDHL. 
 

3. Mengenal pasti kesan kaunseling individu terhadap perkembangan 
sahsiah pelajar di SMDHL. 

 
Sebagaimana yang dijelaskan sebelum ini terdapat tiga persoalan kajian yang 
patut dijawab untuk mencapai tiga objektif kajian ini. Bagi mencapai objektif 
pertama iaitu, memahami pengalaman kaunseling individu dalam kalangan 
pelajar di SMDHL terdapat satu persoalan kajian yang harus dijawab iaitu 
apakah pengalaman para pelajar mengenai sesi kaunseling individu di 
SMDHL? 
  
Bagi objektif kedua pula, iaitu mengenal pasti pengalaman kaunseling individu 
terhadap perkembangan sahsiah pelajar di SMDHL terdapat satu persoalan 
kajian yang harus dijawab. Persoalan tersebut ialah bagaimanakah 

pengalaman kaunseling individu terhadap perkembangan sahsiah pelajar di 
SMDHL? 
 
Begitu juga, objektif ketiga iaitu,  mengenal pasti kesan kaunseling individu 
terhadap perkembangan sahsiah pelajar di SMDHL terdapat satu persoalan 
kajian sahaja yang harus dijawab. Persoalan tersebut ialah Apakah kaunseling 
individu berkesan terhadap perkembangan sahsiah pelajar di SMDHL? 
 
 
1.6  Definisi Konsep dan Operasional 
 
 
Bahagian ini menghuraikan definisi kata-kata kunci. Tujuannya adalah untuk 
menjelaskan definisi yang dipakai dalam kajian ini. Terdapat lima kata kunci 
yang dihuraikan. Kata-kata kunci tersebut ialah pengalaman, kaunseling 
individu, kesan perkembangan, sahsiah dan pelajar  Sekolah Menengah. 
Penjelasan tentang kata-kata kunci ini memandu pengkajian ini agar terfokus 
berdasarkan objektif kajian yang telah digariskan. 
 
 
1.6.1 Pengalaman 
 
 
Pengalaman membawa maksud perkara yang telah dialami, dirasai atau 
ditempuh (Kamus Dewan, 2005). Manakala istilah pengalaman menurut 
Manulang (1984) ialah peristiwa yang benar-benar pernah dialami dan dapat 
diungkapkan peristiwa tersebut secara mengemukakan atau memaparkan 
suatu peristiwa atau pengalaman yang pernah dialami berdasarkan urutan 
waktu terjadinya peristiwa itu. 
 
Dalam konteks kajian ini, definisi pengalaman yang dimaksudkan ialah 
perasaan, pemikiran dan tingkah laku para pelajar yang dinilai selepas 
menjalani dua hingga enam sesi kaunseling individu yang melibatkan para 
pelajar lelaki dan pelajar perempuan berumur 15-17 tahun daripada sekolah 
menengah dalam daerah Hulu Langat, di Negeri Selangor. 
 
Hal ini boleh dirujuk , pengalaman peserta pelajar sebanyak empat hingga lima 
kali menjalani sesi kaunseling. Peserta pelajar pernah menjelaskan bahawa 
mereka meyakini sesi kaunseling sememangnya menjadi tempat untuk 
meningkat motivasi, sebagaimana penjelasan berikut:  
 

“Saya dah tahu dah biasa unit kaunseling ada di sekolah ni dan 
saya tau unit kaunseling ini adalah tempat untuk menyelesaikan 
masalah juga tempat dapatkan motivasi dari guru kepada 
pelajarnya. Itu la saya tau encik,  dah 4 hingga 5 kali”. 

 
 
1.6.2    Kaunseling Individu 
 
Kaunseling didefinisikan sebagai satu proses seorang kaunselor menolong 
individu atau individu-individu secara memberi bimbingan, bagi membuat 

pilihan atau keputusan sendiri untuk mencapai sesuatu matlamat (Aziz Salleh, 
1994). Sementara itu, Aminah, Rusnani dan Nordin (1985) dalam Amaludin 
(2008) pula mendefinisikan kaunseling dengan lebih terperinci iaitu proses 
menolong tetapi bukannya memberi nasihat. Dalam proses menolong tersebut, 
kaunselor terlatih membina perhubungan profesional dengan klien dan 
membimbing mereka supaya faham tentang diri dan sedar tentang kelebihan 
dan kekurangannya. Dengan kesedaran ini, klien dapat memahami realiti hidup 
lalu membuat rancangan untuk masa hadapan. Segala pilihan dan keputusan 
bukannya datang daripada kaunselor tetapi daripada klien sendiri. Peranan 
kaunselor hanyalah membimbing klien dalam proses membuat pilihan dan 
keputusan.  
 
Selain itu, Zuraidah Abdul Rahman (2002) telah mentakrifkan kaunseling 
individu sebagai satu perhubungan yang bersemuka di mana seseorang klien 
mendapat bantuan daripada seorang kaunselor. Perhubungan tersebut 
disifatkan oleh ciri-ciri seperti penerimaan klien secara tulen, saling hormat 
menghormati dan penekanan terhadap keperluan-keperluan dan perasaan 
klien.  
 
Guru bimbingan dan kaunseling membantu pelajar menyelesaikan konflik yang 
masih belum diselesaikan dengan menyediakan kepada mereka satu situasi 
pembelajaran yang membolehkan pelajar mengenali diri, membuat 
perkembangan, menukar sikap dan membuat keputusan bagi memenuhi 
keperluan diri mereka. Tujuan akhir kaunseling individu di sekolah pula tentu 
sekali adalah untuk meningkatkan sahsiah pelajar, iaitu memperkembangkan 
lagi potensi individu secara menyeluruh dan bersepadu untuk mewujudkan 
individu yang seimbang dan harmonis dari segi intelek, rohani, emosi dan 
jasmani (Amaludin, 2008).  
 
Dalam konteks kajian ini, definisi yang digunakan adalah merujuk kepada 
definisi yang dikemukakan oleh Zuraidah Abdul Rahman (2002). Takrifan 
beliau mengenai kaunseling individu ialah satu komunikasi bersemuka antara 
seseorang klien bagi mendapatkan bantuan dengan seorang guru bimbingan 
dan kaunseling. Definisi ini sesuai dengan kajian ini yang memfokuskan 
implikasi sesi kaunseling individu terhadap perkembangan sahsiah pelajar 
sekolah menengah di daerah Hulu Langat, Selangor.  
 
 
1.6.3   Kesan 
 
 
Kesan bermaksud tanda, bekas, jejak, tapak akibat daripada hasil kebaikan 
atau keburukan. Sesuatu tindakan itu dapat dilihat daripada hasil yang 
diperolehi sesudahnya. Misalnya, makan ubat diabetis mengakibatkan kesan 
terasa lapar dan dahaga. Sesuatu peristiwa itu menimbulkan kesan yang 
sangat mendalam pada dirinya (Kamus Dewan, 2005). 
 
Kesan di sekolah boleh diukur berasaskan hasil berbentuk pencapaian 
akademik dan bukan akademik seperti disiplin murid, konsep kendiri, kepuasan 
kerja guru dan sebagainya. Kesan sesebuah sekolah berbeza mengikut 
negara, budaya dan lokasi yang berlainan (Rahimah, 1998). 

Menurut Levine dan Lezotte (1990), ukuran sekolah berkesan yang telah 
digunakan oleh kebanyakan penyelidik ialah pencapaian dalam mata pelajaran 
tertentu seperti matematik, sains atau bahasa, kehadiran pelajar ke sekolah 
dan kepuasan pelajar. Daripada definisi kesan yang dijelaskan tersebut, maka 
secara rumusannya definisi kesan ialah hasil pencapaian yang boleh diukur 
berdasarkan tanda, bekas, jejak, dan tapak. 
 
Dalam konteks kajian ini, kesan yang dimaksudkan adalah dari segi 
keberhasilan kaunseling individu menurut pengalaman pelajar menjalani sesi 
kaunseling individu sama ada meningkatkan perkembangan sahsiah dari sudut 
intelek, rohani, emosi dan jasmani  para pelajar tersebut atau pun sebaliknya. 
Terdapat empat tumpuan khusus dalam kajian ini yang memfokuskan 
keberkesanan sesi kaunseling untuk menilai perkembangan sahsiah pelajar. 
Pertama, mampu menyelesaikan masalah; kedua, menjadi tempat 
kepercayaan pelajar; ketiga, menjadi tempat motivasi; dan keempat, menjadi 
tempat perkongsian masalah. 
 
Merujuk dari kajian ini, kesan sesi kaunseling individu, adalah melihat kepada 
sejauh mana peserta pelajar berjaya dibentuk perkembangan sahsiahnya, 
sebagaimana jawapan yang ditemui seperti berikut ;  
 

“Saya rasa jadi bertambah semangat, rasa terima kasih banyak-
banyak kat cikgu, khasnya cikgu kaunseling. Dulu saya ni agak 
pendiam, sekarang dah semangat dalam kelas. Saya suka bertanya 
kepada guru dan jumpa guru kalau tak faham. Dulu saya malu-malu 
nak tanya soalan, rasa takut pun ade, sekarang dah ok. Lebih 
baiklah daripada sebelum tu”. 

 
“Saya rasa memang perlu sangatlah pelajar-pelajar berjumpa 
dengan guru kaunseling supaya mudah menyelesaikan masalah 
dan kita selalu akan diberi perhatian dalam pelajaran dan lain-lain 
masalah.” 

 
 
1.6.4     Perkembangan Sahsiah 
 
 
Terdapat dua istilah yang didefinisikan di sini iaitu definisi perkembangan dan 
definisi sahsiah. Definisi-definisi ini kemudiannya tersebut digabungkan 
menjadi satu definisi perkembangan sahsiah yang digunakan dalam kajian ini.  
 
Perkembangan bermaksud perihal proses berkembang menjadi maju dan 
meluas mengikut keadaan (Kamus Dewan, 2005). Menurut Akhmad Sudrajat 
(2008), perkembangan merupakan suatu proses yang pasti dialami oleh setiap 
individu. Perkembangan bersifat kualitatif dan berhubungan dengan 
kematangan seorang individu yang ditinjau dari sudut perubahan yang bersifat 
progresif serta sistematik dalam diri manusia. Ia dapat diertikan sebagai 
perubahan yang sistematik, progresif dan berkesinambungan dalam diri 
individu sejak lahir sehingga ke akhir hayatnya atau dapat diertikan pula 

sebagai perubahan-perubahan yang dialami individu menuju tingkat 
kedewasaan atau kematangannya. 
 
Menurut Siti Aminah Soepalarto (2008) pula, perkembangan adalah proses 
yang berlangsung sejak lahir dan sesudahnya melibatkan badan, otak, 
kemampuan dan tingkah laku pada masa usia dini, kanak-kanak dan dewasa. 
Ertinya, sepanjang hidup merupakan suatu rangkaian proses yang terus 
berlanjut meliputi perkembangan, pertumbuhan dan kematangan sama ada 
fizikal mahu pun mental.  
 
Tambahan pula, menurut Davinson (2005), perkembangan cenderung kepada 
perubahan secara kualitatif dan ke arah lebih baik dari segi pemikiran, rohani, 
moral dan sosial. Perkembangan juga boleh didefinisikan sebagai perubahan 
tingkah laku yang tersusun dan teratur. Semua perubahan dalam 
perkembangan ini akan membantu individu dalam proses mencapai 
kematangan. Dengan kata lain, perkembangan boleh juga dianggap sebagai 
proses individu itu mencapai kematangan, pengukuhan dan kestabilan. 
 
Berdasarkan penjelasan definisi perkembangan yang dikemukakan sebelum 
ini, ia dapat dirumuskan sebagai perubahan yang teratur berdasarkan 
pengaruh luaran dari segi pemikiran, rohani, moral dan sosial yang membina 
kematangan seseorang. 
 
Bagi definisi sahsiah pula, dari sudut bahasa ia berasal dari bahasa Arab Al-
Syakhs bermaksud sifat-sifat yang membezakan seseorang dengan seorang 
yang lain (Kamus Al-Munjid, 1982). Sahsiah juga bermaksud keperibadian atau 
peribadi (Kamus Dewan, 2005). Dalam kamus sosiologi, sahsiah ialah proses 
yang dialami seseorang sehingga mempunyai ciri-ciri tersendiri yang berbeza 
dengan rakannya (Soerjono Soekanto, 1983).  
 
Dari sini Kagan (1988) mentakrifkan pula sahsiah sebagai corak keseluruhan 
seseorang individu yang merangkumi cara dia berfikir, merasai, bertingkah laku 
dan cara berhubungnya dengan alam sekitar. Begitu juga, menurut takrifan Ee 
Ah Meng (1997) sahsiah merujuk kepada perkembangan psikologi seseorang 
individu secara keseluruhan. Hal ini dapat dirumuskan bahawa sahsiah 
merangkumi perangai, kecerdasan, sentimen, sikap, minat, kepercayaan, cita-
cita dan nilai-nilai.  
 
Daripada definisi perkembangan dan sahsiah yang dikemukakan tersebut, 
dapat digabungkan kepada satu definisi perkembangan sahsiah yang 
digunakan dalam kajian ini. Definisi tersebut ialah sesuatu tindakan yang 
berhasil melakukan perkembangan sahsiah pelajar daripada satu keadaan 
kepada satu keadaan yang lebih baik sama ada dari segi pemikiran, rohani, 
moral dan sosial. 
 
Dalam konteks kajian ini, definisi perkembangan sahsiah yang sesuai merujuk 
kepada sikap keperibadian pelajar sekolah menengah di daerah Hulu Langat 
yang berpengalaman menjalani sesi kaunseling individu, dalam membentuk 
perkembangan sahsiah mereka mengikut penyesuaian hidupnya dengan alam 
sekeliling yang berubah-ubah bagi mencapai keseimbangan mereka.  

Perkembangan sahsiah tersebut mempamerkan kesan sesi kaunseling individu 
yang dijalankan ini mampu meningkatkan perkembangkan sahsiah terhadap 
pelajar. Pertama, sudah bersemangat dan suka bertanya; kedua, rasa lebih 
baik; ketiga, rasa dijaga; keempat, belajar membuat keputusan sendiri untuk 
berubah; kelima, tidak suka melawan dan cari gaduh; dan keenam, sedar 
kesilapan lalu.  
 
 
1.6.5     Pelajar 
 
 
Pelajar ialah orang yang belajar seperti murid sekolah, penuntut universiti atau 
orang yang mengkaji ilmu (Kamus Dewan, 2005). Menurut Mohamed Noor 
Mohid (2004), kata asal bagi pelajar adalah 'ajar' yang bermaksud didik, latih, 
pelihara, jaga, asuh, bimbing, hukum, pukul dan marah. Pelajar pula 
bermaksud penuntut, murid, orang yang sedang belajar dan orang yang 
menyelidiki serta memahami ilmu.  
 
Pelajar yang dimaksudkan bagi definisi konseptual dari kajian ini merujuk 
kepada definisi yang dijelaskan oleh Mohamed Noor Mohid (2004). Definisi ini 
dikhususkan kepada maksud penuntut, murid, orang yang sedang belajar dan 
orang yang menyelidiki ilmu.  
 
Dalam konteks kajian ini, pelajar yang dimaksudkan berasal daripada empat 
buah sekolah di Daerah Hulu Langat, Selangor. Sekolah-sekolah tersebut ialah 
Sekolah Menengah Kebangsaan Kajang Utama, Sekolah Menengah 
Kebangsaan Abdul Jalil, Sekolah Menengah Agama Persekutuan Kajang, dan 
Sekolah Menengah Kebangsaan Agama Maahad Hamidiah. Merujuk Jadual 
1.1, dipilih tiga orang pelajar perempuan dan tiga orang pelajar lelaki sebagai 
peserta kajian pelajar. Tiga daripadanya bersekolah di SMK dan tiga lagi 
berasal daripada SMA. Mereka berumur dalam lingkungan 15 hingga 17 tahun, 
kebanyakannya menghadapi masalah disiplin.  
 
 

Jadual 1.1: Definisi Pelajar Merujuk Jantina, Tingkatan, Umur  

dan Jenis Sekolah 

 
Peserta 
Pelajar 

(PP) 
Jantina Tingkatan 

Umur 
(Tahun) 

Jenis 
Sekolah 

PP 1 Lelaki 5 Amanah 17 SMK 
PP 2 Perempuan 3 Fatonah 15 SMK 
PP 3 Lelaki 5 Neptune 17 SMA 
PP 4 Perempuan 5 Mustari 17 SMA 
PP 5 Lelaki 5 Ikhlas 17 SMK 
PP 6 Perempuan 5 Ibnu Sina 17 SMA 

1.7 Skop Dan Batasan Kajian 
 
 
Skop kajian ini merangkumi pengalaman sesi kaunseling individu terhadap 
perkembangan sahsiah pelajar. Ia mengandungi tiga bahagian. Pertama, 
memahami pengalaman kaunseling individu dalam kalangan pelajar di Sekolah 
Menengah Daerah Hulu Langat, Selangor (SMDHL), kedua mengenal pasti 
pengalaman kaunseling individu terhadap perkembangan sahsiah pelajar di 
SMDHL dan ketiga mengenal pasti kesan kaunseling individu terhadap 
perkembangan sahsiah pelajar di SMDHL. 
 
Batasan-batasan kajian pula adalah seperti berikut: 

 
i. Batasan subjek kajian: Subjek kajian ini terbatas kepada pengalaman 

kaunseling individu yang telah dijalani daripada para pelajar Sekolah 
Menengah di daerah Hulu Langat, Selangor (SMDHL). Kemudian, ia 
terbatas untuk melihat perkembangan sahsiah pelajar dan kesan 
daripada penerimaan setelah menjalani kaunseling individu tersebut.  

 
ii. Batasan tempat: Kajian ini hanya melibatkan Sekolah Menengah 

Kebangsaan Kajang Utama, Sekolah Menengah Kebangsaan Abdul 
Jalil, Sekolah Menengah Agama Persekutuan Kajang, dan Sekolah 
Menengah Kebangsaan Agama Maahad Hamidiah. Pemilihan sekolah 
di sekitar Daerah Hulu Langat ini berdasarkan tiga faktor. Pertama, 
sekolah-sekolah yang dipilih merupakan antara dua sekolah yang 
terbaik di Daerah Hulu Langat dan dua sekolah yang terendah dari 
segi prestasi akademik dan bermasalah sosial. Kedua, sekolah-
sekolah tersebut menggunakan antara tiga teori yang dibincangkan 
dalam kajian ini. Ketiga, sekolah-sekolah tersebut mewakili sekolah 
yang berada dalam bandar dan di luar bandar. Faktor-faktor pemilihan 
sekolah-sekolah ini telah mengambil kira populasi dan ciri-ciri yang 
dapat menjawab persoalan kajian dan dapat mencapai objektif kajian.  

 
iii. Batasan bidang: Kajian ini terbatas kepada dua bidang sahaja, iaitu 

kaunseling individu dan sahsiah pelajar. Dua bidang ini adalah 
berkaitan antara satu sama lain. Ia penting untuk menyelesaikan 
masalah sosial dalam kalangan masyarakat.  

 
iv. Batasan bentuk kajian: Kajian ini berbentuk kualitatif yang merangkumi 

data primer dan data sekunder. Bagi data primer, kaedah temu bual 
telah ditumpukan hanya kepada para pelajar dan guru-guru yang 
terpilih sahaja. Pemilihan pelajar ini dilakukan berdasarkan rekod 
pelajar tersebut yang berpengalaman menjalani lebih dari dua sesi 
kaunseling individu dalam masalah disiplin, manakala pemilihan guru-
guru pula adalah berdasarkan guru bimbingan dan kaunseling yang 
berpengalaman dalam sesi kaunseling di sekolah yang terlibat selama 
lebih 5 tahun. Untuk data sekunder pula, kajian kepustakaan 
digunakan bagi mengambil data daripada buku, jurnal, tesis dan 
sebagainya. 
 

 



© C
OPYRIG

HT U
PM

13 

1.8 Sumbangan Kajian 
 
 
Setelah meneliti karya dan kajian berkaitan pengalaman menjalani kaunseling 
individu dan kesan perkembangan sahsiah terhadap pelajar, terdapat empat 
perkara yang disumbangkan melalui kajian ini. Pertama, sumbangan dari sudut 
keilmuan; kedua, sumbangan dari sudut bidang; ketiga, sumbangan kepada 
pihak sekolah; dan keempat, sumbangan kepada negara. 
 
Sumbangan pertama ialah dari sudut keilmuan. Perkara ini adalah merujuk 
kepada penemuan baru yang dapat dihasilkan. Penemuan ini adalah merujuk 
kepada pendekatan kaunseling individu yang lebih sesuai difahami pada 
peringkat ibu bapa, mahu pun guru-guru. Apabila pendekatan ini difahami, ia 
mampu memberikan sumbangan besar bagi membentuk kehidupan yang 
harmoni dan mengelak daripada berlakunya pertelingkahan atau perselisihan 
antara ibu bapa dengan guru.  
 
Sumbangan kedua pula ialah dari sudut bidang. Hal ini melibatkan 
perkembangan bidang yang utama iaitu bidang kaunseling individu. Perkara ini 
merupakan sumbangan besar apabila bidang kaunseling individu di sekolah 
pada peringkat Hulu Langat belum lagi dilakukan oleh mana-mana pengkaji 
seperti yang diteliti dalam analisis sorotan kajian dan sorotan karya. Tambahan 
pula, apabila bidang kaunseling individu ini dihubungkan pula dengan 
perkembangan sahsiah pelajar, maka bertambahlah satu lagi sumbangan baru 
dalam bidang ini. 
Sumbangan ketiga pula ialah sumbangan kepada pihak sekolah. Sumbangan 
ini berlaku apabila timbulnya dua sumbangan di atas yang melibatkan 
sumbangan dari sudut ilmu pengetahuan dan perkembangan bidang kepada 
penumpuan yang baru. Selain itu, kajian ini juga berhasrat untuk 
mengenalpasti status perkhidmatan kaunseling dan permasalahan pelajar-
pelajar yang wujud dalam peringkat sekolah menengah. Aspek-aspek seperti 
pengalaman menjalani sesi kaunseling dan penerimaan para pelajar terhadap 
kaunseling individu boleh mempengaruhi perkhidmatan kaunseling yang 
dijalankan. Hal ini adalah penting untuk diketahui supaya pihak yang terlibat 
dapat mengendalikan program-program untuk meningkatkan lagi kualiti guru 
bimbingan dan kaunseling untuk berhadapan dengan cabaran yang lebih besar 
dalam dunia perkhidmatan kaunseling yang pesat berkembang.  
 
Sumbangan keempat pula ialah sumbangan kepada negara. Kajian ini juga 
ingin melihat pendekatan kaunseling individu yang dapat membantu atau 
menyumbang dalam perkembangan dari sudut sahsiah dalam kalangan para 
pentadbir pada peringkat sekolah sehingga peringkat tertinggi pengurusan 
pendidikan. Kaunseling individu adalah penting kepada pendidikan pada setiap 
peringkat dalam pentadbiran Malaysia kerana menerusi RMK-9 (Teras Kedua 
Misi Nasional 2006-2020) telah digariskan iltizam membangunkan modal insan 
iaitu dengan meningkatkan keupayaan pengetahuan kreativiti, inovasi serta 
memupuk minda kelas pertama. Iltizam tersebut hanya dapat dicapai sekiranya 
tepat pendekatan kaunseling individu dilaksanakan dengan sebaiknya. 

1.9 Organisasi Tesis 
 
 
Dalam kajian tesis ini terdapat lima bab. Bab pertama dalam tesis ini 
merupakan Bab Pengenalan yang menjelaskan tentang latar belakang kajian, 
pernyataan masalah, objektif kajian, persoalan kajian, skop dan batasan kajian, 
definisi operasional, kepentingan dan sumbangan kajian, dan organisasi tesis. 
Bab ini bertujuan memberikan gambaran awal mengenai pengkajian ini yang 
bertajuk ‘Pengalaman Kaunseling Individu Dan Kesannya Terhadap 
Perkembangan Sahsiah Pelajar Sekolah Menengah Di Daerah Hulu Langat, 
Selangor, Malaysia’. 
  
Bab kedua pula mengkaji sorotan karya dengan lebih mendalam berkaitan 
kaunseling individu terhadap perkembangan sahsiah pelajar. Dalam bab ini, 
dibina kerangka konseptual kajian. Kerangka tersebut penting dijadikan 
panduan dan penstrukturan khusus bagi mencapai objektif kajian secara 
sistematik. 
 
Seterusnya dalam bab ketiga dihuraikan mengenai reka bentuk kajian, kaedah 
pengumpulan data dan kaedah menganalisis data. Bab ini penting untuk 
menetapkan garis panduan metodologi kajian. Metodologi kajian ini digunakan 
untuk meneliti kajian ini dengan lebih sistematik. Ia digunakan untuk 
menyempurnakan pencapaian objektif kajian ini. 
 
Selain itu, bab keempat pula mengenal pasti pengalaman kaunseling individu 
terhadap perkembangan sahsiah dalam kalangan pelajar Sekolah Menengah 
di Daerah Hulu Langat. Ia diteliti melalui data primer dan data sekunder 
dengan menggunakan kaedah temu bual dan rujukan kepustakaan. Setelah 
mendapat data tersebut, bab kelima pula dijadikan sebagai bab untuk 
menganalisis perkembangan sahsiah pelajar berdasarkan kaunseling individu 
yang dilakukan. Analisis ini dilihat sama ada berbeza pendekatan setiap 
sekolah. Sekiranya berbeza, adakah ia memberikan perbezaan kepada kesan 
perkembangan sahsiah pelajar? Akhirnya, merumuskan kaedah mana yang 
lebih sesuai terhadap kesan perkembangan sahsiah dalam kalangan pelajar di 
Sekolah Menengah. 
 
 
1.10   Rumusan 
 
 
Secara rumusannya, bab ini menjelaskan mengenai latar belakang kajian, 
pernyataan masalah, objektif kajian, persoalan kajian, definisi operasional, 
skop dan batasan kajian, kepentingan kajian, sumbangan kajian dan organisasi 
tesis. Setelah penjelasan mengenai bahagian-bahagian tersebut, telah 
memberikan gambaran awal mengenai pengkajian yang ingin dilakukan ini iaitu 
pengalaman kaunseling individu dan kesannya terhadap perkembangan 
sahsiah pelajar di Sekolah Menengah Daerah Hulu Langat, Selangor. 

